
GIPUZKOA G• Oria ibaia
HARAN ATLANTIKOAK

Oria ibaia Gipuzkoako ibaien artean arro han-
diena duena da, Aizkorriko mendilerroan sortu eta Orion 
itsasoratzen da, padura bat eratuz. Euskal Herriko ibai 
gehienak bezala, Oria ibaiaren egoera ona da goi–iba-
rrean eta herri garrantzitsu eta industrializatuenetan 
daude  ibai–zati degradatuenak. Aztertu beharreko es-
pazioak ibai–zati txiki bat hartzen du barnean, jaiotzen 
denetik Segurako hiriguneraino. Zati honetan ibaiak 
berritutako baso–eremuak, haltzadiak eta Atlantikoko 
landazabaleko eremuak zeharkatzen ditu, baserri eta 

zelaien artean. Ubide estu eta ur–emari eskaseko zati 
hauetan, ibaiertzeko sasien babesean, aterpea aurkitzen 
dute uretako hegaztiek, amuarrainek eta bisoi europar 
bakanek.

Usurbildik Oriorainoko azken zatian, ibaiak estuario ga-
rrantzitsu bat eratzen du. Garai batean askoz ere zabalagoa 
zen, baina gaur egun oraindik ere badira balio ekologiko 
handiko padura batzuk, eta horiek ingurune gazi horietako 
berezko landaredi–komunitate batzuk eta uretako hegaz-
ti–fauna ugaria kontserbatzen dituzte.

FIGURA ETA NEURRI BABESLEAK

• IKT (Interes Komunitarioko Tokien,
Aizkorri–Segura zatia).

 LANERAKO GAIAK

• Arro hidrografikoa: ibaien ekintzak modelatutako paisaia.
• Ibaiko ekosistema: urari loturiko flora eta fauna.
• Uren kalitatea: goiko ur–lasterraren eta beheko ur–lasterraren arteko konparaketa.
• Euskal Herrian arriskuan dagoen fauna: bisoi europarraren adibidea.
• Atlantikoko landazabala: baserria eta honen ingurunea.
• Ekosistemaren gaineko eraginak: isurketak, nekazaritza eta abeltzaintza, hondakinak.
• Kontsumoa: uraren kudeaketa egungo gizartean, kontsumoaren murrizketa, erabilerak eta 

gehiegizko erabilerak.
• Industria–garapena: inguruko ekonomia–jarduerak, ibaiak jasandako eraginak.
• Garapen jasangarria: zein baliabide erabil ditzakegu ibaiari kalterik eragin gabe?
• Zegamako landa–gunea: historia, arkitektura eta landa–ondarea.

